
Immikkut siunnersortit pillugit § 37 naapertorlugu apeqqut nr. 62-ip akineqarnera 

Asasara Randi Vestergaard Evaldsen 

Inatsisartut suleriaasissaanni § 37 naapertorlugu Naalakkersuisunut ilaasortat immikkut 

siunnersortaannik atorfinitsitsisarneq akissaateqartitsisarnerlu pillugit kaajallaasitaq 1. 

januaari 2014-meersoq pillugu Naalakkersuisunut apeqquteqaatigaat. Apeqqutit 

uannut akisassanngorlugit innersuunneqarsimapput. 

Apeqqutigineqartunut akissutigisakka tulleriiaarlugit ataani takutinneqarput. 

Apeqqut: 

Naalakkersuisunut ilaasortat immikkut siunnersortaannik atorfinitsitsisarneq akissaa

teqartitsisarnerlu pillugit kaajallaasitaq 1. januaari 2014-meersup attatiinnarnissaa 

Naalakkersuisut sutigut iluaqutissarsivigisarpaat, ersarissumik malunnarmat 

naalakkersuisoqatigiinni partiit annersaasa marluk immikkut siunnersortinik 

atuisinnaaneq atorusunngikkaat? 

Akissut: 

Aallarniutigalugu pissuserissaarnissaq pillugu erseqqissaatigissavara, kaajallaasitaq 

pineqartoq siuliani Naalakkersuisunit saqqummiunneqarmat taamaalillunilu immikkut 

pingaaruteqartutut imaluunniit immikkut aaqqissuussinertut, Naalakkersuisunit uanga 

siulittaasuuffigisannit oqariartuutigineqarani. 

Naalakkersuisuni ilaasortaasuni immikkut ataasiakkaartuni inunnik immikkut 

pingaarutilinnik atorfinitsitsisinnaanermut najoqqutassanik kaajallaasitaq pilersitsivoq, 

inuit taakku Naalakkersuisuni ilaasortaasumut salliutitsillutik siunnersortitut 

suliaqartussaallutik taavalu naalakkersuisoqarfimmi suliassanik nalinginnaasunik 

suliaqartussaanatik. 

Suliassani massumatut ittuni qaquguluunniit Naalakkersuisuusut soorunami 

namminneq aalajangissavaat taamatut periuseqarneq najoqqutassaqarnerlu siuliani 

Naalakkersuisuusuni atuuttut ingerlatiinnarusunnerlugit. Immikkut siunnersortit pillugit 

maleruagassat ingerlatiinnarusunnerlugit uagut Naalakkersuisuni oqaluuseraagut. 

Apeqqutinnut akissuteqarnermut uunga atatillugu ilisimatitsissutigisinnaavara uagut 

Naalakkersuisuni isumaqatigiissutigigatsigu immikkut siunnersortinik 

atorfinitsitsisarneq unitsikkallarneqassasoq, taavalu kaajallaasitaq 

isumaliuutigeqqinneqassalluni. 

Partiit Siumut aamma Demokraatit immikkut siunnersortinik atorfinitsitsinissamik 

periarfissaq atornianngikkaat pillugu oqaatsinnut ilisimatitsissutigisinnaavara, partiit 

pineqartut aalajangiisussaanngimmata, kisiannili Naalakkersuisuni ilaasortaasut 

namminneq aalajangiisussaallutik. Tassungali atatillugu taamaattoq eqqortuuvoq, 

Siumumit aamma Demokraatinit Naalakkersuisuni ilaasortaasut immikkut 

siunnersortinik atorfinitsitsinngimmata aammalu oqaatigineqartutut tamanna 

pilersaarutiginagu. 

Apeqqut: 

Naalakkersuisut eqqarsaatigisinnaanerlugu kaajallaasitap pineqartup 

atorunnaarsinnissaa? 

Akissut: 

Siuliani apeqqummut erseqqissaatinnut tapiliullugu pissuserissaarnissaq pillugu 

eqikkarsinnaavara immikkut siunnersortinik atorfinitsitsisarneq unitsikkallarneqartoq 

taavalu kaajallaasitaq isumaliuutigeqqinneqassalluni. 

Inussiarnersumik Inuulluaqqusillunga 

~ 
Kim Kielsen 

